
Tgirar en l’Africa
La lavur da «Médecins sans frontières» 

DA GUIU SOBIELA-CAANITZ

■ L’Africa è il continent il pli pauper.
Gia 1993 scriveva in lexicon da geo-
politica: «Ella dumbra 52 stadis per
ina populaziun totala da var 680 mil-
liuns umans, entant che l’Asia dumbra
mo 33 per passa 3 milliardas (…). Sa-
vens maneg’ins che la parcellaziun
politica e territoriala da l’Africa saja
ina da las causas principalas da ses
problems economics e socials fitg
grevs (…). Il pli la resguard’ins sco il
continent cun las mendras tribulaziuns
e la mendra misergia, saja quai repercus-
siuns da difficultads natiralas grevas, sco
la setgira e l’erosiun dal terren, u conse-
quenzas dal colonialissem e dal com-
merzi da sclavs» (1).

Ils plis cunfins politics dal continent
èn vegnids stabilids da stadis europeans
en il 19avel tschientaner, senza consul-
tar ils Africans. Oz  aud’ins adina puspè
da guerras civilas ch’obligheschan fullas
da civilists da fugir. Ins na sa smirveglia
pia betg che la secziun svizra (2) da l’or-
ganisaziun d’agid «Médecins sans fron-
tières» (MSF, premi Nobel da la pasch
1999) lavura en 11 pajais africans e mo
6 en auters continents. Tar sias activi-
tads pon ins distinguer tranter l’agid
d’urgenza, ils conflicts cronics, las mal-
sognas negligidas e las gruppas umanas
disfavurisadas. I suanda ina resumaziun,
tenor l’urden alfabetic, dal prospect che
rapporta davart lezzas activitads en lezs
11 stadis africans. 

Da l’Angola a l’Etiopia
En l’Angola, suenter decennis da guer-
ra civila en quest stadi atlantic da
l’Africa dal sidvest, ha la situaziun sa
calmada. MSF è «cumpetent per tuts
implants da sanadad» en ina citad giud
via. Il segund pajais tenor l’alfabet è er
il pli pitschen, il Burundi, en l’Africa
centrala, cun mo 27 834 km2 e 7 mil-
liuns olmas. Quest pajais na para anc
betg tuttafatg pacifitgà suenter la guer-
ra civila. MSF sustegna in ospital e nov
centers da sanadad ed ha gist surdà au-
tras instituziuns ad in’organisaziun
d’agid al svilup. En duas citads da Ca-
merun, sper il Golf da Guinea, tgira
MSF malsauns da sida; plinavant por-

scha l’organisaziun «ina vasta tgira me-
dicinala e psicosociala». En Congo
(Africa centrala), cunzunt en il Nor-
dost furieschan dapi onns bandas ar-
madas che turmentan la populaziun ci-
vila. Sper il cunfin cun l’Uganda, «a
Bunia (…) ha MSF bajegià in ospital
per la chirurgia d’urgenza, per tractar
ils numerus civilists blessads. Plinavant
purschainsa agid medicinal ambulant e
staziunar e manain dus centers da sana-
dad.» En l’Etiopia (Africa da l’ost) la-
vura la secziun svizra a moda multifara:
«MSF segira il funcziunament da la
partiziun per uffants a l’ospital da Se-
cota [en il Nord, G. S.-C.]. Equipas lo-
calas observan cuntinuadamain la si-
tuaziun dal nutriment e tramettan a
l’ospital uffants che pateschan da gre-
vas mancanzas en l’alimentaziun. Or-
daifer Secota ha MSF concludì il pro-
gram da construcziun da funtaunas e
tschiffadas da l’aua, cun la constituziun
da ‘corporaziuns da l’aua’. Plinavant ha

MSF prestà agid medicinal a var 15
000 umans mez nomads (…). Durant
in fomaz avainsa provedì 12 000 uf-
fants. MSF ha gidà era durant in’epide-
mia da malaria ed ha cunzunt obtegnì
che la regenza dovria medischinas effi-
cazias sin stgalim naziunal encunter
questa malsogna.» 

En l’Africa dal vest
Ussa vegn in pajais cun in num che mai-
na en errur per dus motivs. Trais stadis
atlantics da l’Africa dal vest, ertavels da
trais imperis colonials, han tschernì da
sa numnar Guinea. La secziun svizra da
MSF lavura en il pli grond dals trais,
quel che dovra anc adina il linguatg
franzos dals colonists d’antruras. Lezza
Guinea n’è betg situada sper il Golf da
Guinea, mabain a nord da Liberia; il
flum Niger, il terz pli lung dal conti-
nent, nascha en Guinea. Sper il cunfin
da Liberia datti dus champs da fugitivs,
consequenzas dals onns da guerra civila

en il pajais limitrof. En mintgin dals dus
champs sustegna MSF in post da sana-
dad ed in program encunter la violenza
sexuala. A Monrovia (550 000 olmas),
chapitala da Liberia «maina MSF
l’Ospital Benson, spezial per uffants e
naschientschas. MSF gida er las unfren-
das da la violenza sexuala (…) e suste-
gna ina clinica ambulanta e staziunara
en in champ da fugitivs, cun agid per
pagliolancas e center d’alimentaziun,
sco era dus centers da sanadad. L’organi-
saziun maina plinavant clinicas mobilas
en regiuns che n’èn anc betg segiras
avunda per posts da sanadad.» 

Da Moçambique a l’Uganda
Ils davos quatter pajais africans nua

che la secziun svizra da MSF lavura èn
situads encunter l’ost. A Maputo (1 mil-
liuns olmas), chapitala da Moçambique
(Africa dal sidost) ed en in’autra citad
dal pajais tgira MSF malsauns da sida «e
prova da reducir la transmissiun dal vi-

rus da las mammas tar ils uffants. A Bei-
ra [400 000 olmas sper l’Ocean ind, G.
S.-C.] fa MSF part a moda decisiva d’in
project da virolaziun encunter il colera.»
Remartgabla è la preschientscha activa
da l’organisaziun en Somalia, nua che
«la pussanza da la flaivla regenza transi-
toria sa restrenscha anc adina a la chapi-
tala» (3). MSF rapporta: «2003 avainsa
reparà plis bajetgs da noss center da
sanadad en la citad da Dinsor. Anc oz è
lezza clinica l’unica da la regiun che por-
scha tgiras d’emprima qualitad. Sper
tractaments ambulants e staziunars pra-
titgainsa chirurgia d’urgenza.» Lura
vegn il pajais african il pli vast, quel che
furnescha dapi mais las lingias grossas
las pli tristas, numnadamain il Sudàn
(2,5 milliuns km2, 33 milliuns olmas)
en l’Africa dal nordost. Il rapport tuna:
«En la regiun da Bahr al Gasal manainsa
l’ospital da Marial Lou, l’unic per 300
000 umans; nus avain scolà gidanters da
sanadad per la populaziun (…). En la
provinza da Kajo Keji avainsa reparà
1997 noss spital; cumbattend encunter
la malsogna da la sien, avainsa pudì
sbassar zunt sia derasaziun.» En l’Ugan-
da (Africa centrala) numna MSF «l’agid
d’urgenza e las mesiras da protecziun
per ils uffants che tschertgan refugi
mintga notg en la citad da Gulu encun-
ter ils rapiments e la violenza»; là furie-
schan dapi 1986 bandas che recrute-
schan uffants, als dattan drogas ed als
obligheschan da commetter malfatgs
encunter la populaziun civila. Plinavant
perfecziuneschan las equipas da MSF
lur «lavur medicinala en dus champs da
fugitivs, cunzunt a favur da las unfren-
das da la violenza». Tut quai è mo ina
part da la lavur accumplida da la secziun
svizra, ina da las deschdot gruppas d’ina
organisaziun che ha vairamain merità
ses premi Nobel da la pasch.  

1) Yves Lacoste (ed.), Dictionnaire de géopoli-
tique. Paris (Flammarion, ISBN 2-08-035101-
X) 1993, p. 61, chavazzin «Afrique».

2) Adressa: Rue de Lausanne 78, CP 116, 1211
Genevra 21. Adressa electronica: dona-
teurs@geneva.msf.org. Conto da schec
postal 12-100-2. www.msf.ch

3) Der Fischer Weltalmanach 2005. Frankfurt
am Main (FischerTaschenbuch Verlag, ISBN
3-596-72905-1) 2004, p. 402.

Ils collavuraturs da «Médecins sans frontières» èn preschents sin l’entir mund. KEYSTONE

Jauers, as turpchai
Uschè tuna la devisa gio da l’Engia-
din’Ota. Nüglia ch’eu vess alch cunter
quels d’Engiadin’Ota, na, na, eu n’ha
buns amis casü e tils predsch, listess schi
discorran tudais-ch, talian o alchüns
dafatta amo rumantsch. Da giuven n’ha
eu imprais puter e n’ha simpatia eir per
quel linguach.

Ma singuls exponents da l’Engia-
din’Oota crajan dad esser daplü co oters,
guardan superbis da suringio e crajan da
stuvair far ridicul a quels da la Val Mü-
stair, quels povers schanis chi sun be in
minorità e nu pon gnanca as permetter
da s’acquistar ün’abitaziun da vacanzas
in Engiadin’Ota. Ün cuntschaint bun
linguist a Scuol es entusiasmà sch’el
chatta in Val Müstair aignas expressiuns
linguisticas. El resguarda quai per ün in-
richimaint da la lingua. Ma oters chat-
tan quai ridicul. Be lur agen patuà es la
lingua gista.

E quists singuls han scopert uossa,
inventond la puolvra da schluppet, cha
quels da la Val Müstair sajan la cuolpa
chi vegna introdüt in scoula il ru-
mantsch grischun. Sco ferms adversaris
d’üna lingua unifichada nu cumportan
els cha oters son da different avis.

In sia contribuziun aint in La Quoti-
diana dals 3 da december propuona Ri-
co Valär da Zuoz in möd plain schnöss
cha tuots Rumantschs dessan imprender

il prüm jauer, cha lura nun han els
d’avair temma da l’ortografia. E sch’el
manzuna amo las suorschs, schi stuvess
el almain s’infuormar plü bain, perche
cha in Val Müstair sun las mürs
schuorschs e bricha suorschs.

Aint in La Quotidiana dals 13 da de-
cember scriva Anita Gordon da Silva-
plana cha’ls Jauers s’aspettan raps per
funcziunar sco regiun da pilot, e cha per
raps sajan els pronts da vender tuot, l’or-
ma ed eir lur lingua. Quia as tratta quai
d’üna disfamaziun imperdunabla. La
scrivonta s’ha orientada fich mal avant
co scriver. Per üna nun esa decis amo
nüglia, eir in Val Müstair brich. E scha
noss magisters nun han ingüns suotta-
scrit la cuntscchainta charta da protest,
schi quella jada nun as savaiva amo  cha’l
chantun vöglia dar probabelmaing üna
pitschna premia a quels chi introdüan
sco prüms il rumantsch grischun.

Eu sun persvas cha’ls blers vaschins
ed abitants in Engiadin’Ota nu sun da-
tatta brich d’accord, scha singuls tanter
dad els, fanatikers cunter l’introducziun
d’üna lingua unifichada, nu chattan
megliers argumaints per lur persvasiun
co d’improvar da far ridicul a quels 
da la Val Müstair e da semnar uschè 
malapasch e discrepanza tanter vasch-
ins.

Carl Grond-Malgiaritta, Müstair 

Deputai criticheschan ils responsabels dil
spital Glion (LQ 9-12-/ 11-12-04)

«Sche la pediatria dil Spital regiunal
Surselva vegn serrada, savein nus final-
mein spargnar cuosts.» Quei ei in’uto-
pia! Il cuntrari ei il cass. Ils giuvens pa-
zients ston serender tochen a Cuera e
vegnan tgirai leu el spital dil center,
nua che la pauschala per gi ei pli aulta
che quella dil spital a Glion. Ils cuosts
per las cassas da malsauns pli aults e
consequentamein creschan las pre-
mias. La partiziun da pediatria
a Cuera ei gia oz al cunfin dalla capaci-
tad, per surprender cass supplementars
sto il diember da plazzas pia vegnir
augmentaus. Il diember da plazzas sup-
plementaras ch’ins stuess crear a Cuera
vegness a muntar a varga il dubel che
quellas che curdassen naven a Glion!
Quels cuosts supplementars paga il
cantun, pia mintga pagataglia. Las
plazzas van naturalmein medemamein
a Cuera e cun lezzas las entradas da ta-
glia e cunzun il recav da valur enteifer
la regiun. Quella reducziun da plazzas
da lavur en Surselva stat en cumpleta
cuntradicziun culla creaziun planisada
d’ina nova plazza per promover l’eco-
nomia. 

Ei dat negin dubi, il Spital regiunal
Surselva sto spargnar. Las mesiras pre-
vidas ein elaboradas ed ein era gia ve-

gnidas presentadas. Ins sa buca sclau-
der che la liquidaziun d’ina partiziun
(pediatria) effectuescha ulteriuras re-
ducziuns sin auters secturs (agid da
pigliola etc.) Ils cuosts supplementars
per saver mantener la pediatria a Glion
muntan a 300 000 francs, pia ina me-
dia da mo 5000 francs per vischnaun-
ca. 

Cun esser solidaris e frequentar nies
spital sa il deficit vegnir reducius consi-
derablamein, damai che las entradas
s’augmentan. 

Il pli impurtont: La sanadad da nos
affons! Senza la pediatria eisi da metter
en damonda, con gitg ch’ei exista ina
pratica d’affons a Glion. Las famiglias
vegnan strusch ad haver grond plascher
d’investar in miez gi per serender a
Cuera per mintga controlla ni virola.
Las liungas distanzas per serender el
spital ord ils vitgs perifers s’augmentan
aunc per 40 minutas, la resca crescha
massivamein. In heli sa buca sgular en
tutt’aura. Surprendan ils politichers la
responsabladad per la resca vitala da
nos affons? 

L’atmosfera famigliara, la cumpe-
tenza dil fatg en vischinonza, quei lein
nus bein buca dar naven. Las regiuns
periferas han era il dretg da quels sur-
vetschs e nus stuein frenar il trend da
centralisaziun. 

Per ils habitonts dalla Surselva e per
l’economia publica dalla regiun sup-
plichein nus ils representants dallas
vischnauncas da giudicar quella situa-
ziun profundamein ed objectivamein
senza schar irritar d’explicaziuns e pre-
tensiuns nunfundadas che meinan la
glieud en err. Nus Sursilvans savein bu-
ca lubir da vender nossa atgna regiun !

Giuli e Rita Cabalzar-Lombris, Lumbrein

Reglas da giug
La pagina dallas «opiniuns» ei ina plattafor-
ma d’opiniuns per lecturas e lecturs davart
temas d’interess general. Pli cuorta che l’o-
piniun ei e pli gronda che la schanza ei ch’el-
la vegni era publicada. Contribuziuns anoni-
mas ni multiplicadas e contribuziuns cun
cuntegn diffamont vegnan buca publicadas;
tut tenor damonda la redacziun dalla cunter-
partida ina posiziun. Las contribuziuns ve-
gnan adina publicadas cul num entir. La re-
dacziun decida davart la tscharna e sche-
bein la contribuziun sto vegnir scursanida ni
buc; la redacziun meina negina correspon-
denza e fa negins telefons. Brevs da lecturs
che serefereschan sin ina contribuziun cum-
parida en La Quotidiana ston menziunar il te-
tel ed il datum da cumpariziun da quella con-
tribuziun.

Vulein nus vender la Surselva?

afk_aushilfe_01
Textfeld

afk_aushilfe_01
Textfeld

 
 La Quotidiana 20-12-2004, p. 15

afk_aushilfe_01
Chattà




